

ՀԻՄՆԱՎՈՐՈՒՄ
«ՄԻ ՇԱՐՔ ԳՆՄԱՆ ՊԱՅՄԱՆԱԳՐԵՐՈՒՄ ՓՈՓՈԽՈՒԹՅՈՒՆ ԿԱՏԱՐԵԼՈՒ ԹՈՒՅԼՏՎՈՒԹՅՈՒՆ ՏԱԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ
 

Իրավական ակտի ընդունման անհրաժեշտությունը․ 
ՀՀ կառավարության որոշման նախագծով նախատեսվում է թույլատրել ՀՀ քաղաքաշինության կոմիտեին փոքրաքանակ երեխաներով համալրված թվով 20 մոդուլային դպրոցի կառուցման աշխատանքների ծավալն ավելացնել՝ գերազանցելով թույլատրելի 10 տոկոսը:
Ընթացիկ իրավիճակը և խնդիրները.
Փոքրաքանակ երեխաներով համալրված թվով «Մոդուլային» տիպի դպրոցների կառուցման ծրագիրը մեկնարկել է 2020 թվականին: Ի սկզբանե մոդուլային տիպի դպրոցների կառուցման համար ձեռքբերված նախագծերում ապաստարանների կառուցումը նախատեսվել էր միայն սահմանամերձ համայնքներում գտնվող դպրոցների համար: Հետագայում, 2020 թվականի սեպտեմբերի 27-ից Ադրբեջանի Հանրապետության կողմից Արցախի Հանրապետության դեմ սանձազերծված պատերազմից բխող երկրում ստեղծված իրավիճակից ելնելով, որոշվեց ապաստարանները կառուցել բոլոր դպրոցների համար:
Քաղաքաշինական նորմատիվ իրավական ակտերի հիման վրա կատարված հաշվարկներով, ինչպես նաև թվով 3 դպրոցի համար արդեն իսկ կազմված լրացուցիչ նախահաշիվների գնահատման արդյունքում՝ մեկ դպրոցի ապաստարանի և ապաստարանից այլընտրանքային ելքի, ինչպես նաև ապաստարանի կառուցմամբ պայմանավորված այլ ենթակառուցվածքների կառուցման համար անհրաժեշտ է լինելու 70-100 մլն դրամ (տարբեր օբյեկտների համար պայմանագրի գնի ավելացման տարբերությունը պայմանավորված է դրանց տեղակայման վայրերից, ռելիեֆների, գրունտների կատեգորիաների տարբերություններից, ինչպես նաև հատկացված հողամասերի հարաչափերով պայմանավորված ապաստարանների այլընտրանքային ելքերի երկարություններից), ինչը գերազանցում է դպրոցի կառուցման կապալային աշխատանքների ձեռքբերման պայմանագրի գնի 10 տոկոսը: ՀՀ կառավարության 2017 թվականի մայիսի 4-ի N 526-Ն որոշմամբ հաստատված գնումների գործընթացի կազմակերպման կարգի 56-րդ կետի 2-րդ կետով արգելվում է (արհեստական է համարվում) գնման պայմանագրով նախատեսված աշխատանքների կամ ծառայությունների ծավալների ավելացումը, որը գերազանցում է պայմանագրի ընդհանուր գնի 10 տոկոսը: Ծավալի ավելացումը 10 տոկոսի գերազանցությամբ հնարավոր է միայն ՀՀ կառավարության համապատասխան որոշմամբ: Համաձայն վերոնշյալ կարգի 19-րդ կետի՝ շինարարական ծրագրերի գնման համար ֆինանսական միջոցներ նախատեսվում են ՀՀ օրենսդրությամբ սահմանված կարգով հաստատված և փորձաքննություն անցած նախագծային փաստաթղթերի հիման վրա: Մոդուլային դպրոցների ապաստարանների կառուցման համար անհրաժեշտ լրացուցիչ ծախսերի նախահաշիվները ներկայում բոլորի համար չեն կազմված և փորձաքննված: Ներկայում օրենսդրությամբ սահմանված ձևաչափով կազմված և արդյունքում առկա չեն նաև դրանց մի մասի քաղաքաշինական պարզ փորձաքննության եզրակացությունները: Ներկայում օրենսդրությամբ սահմանված ձևաչափով կազմված և փորձաքննված նախահաշիվներն առկա են ՀՀ Արմավիրի մարզի Արգինայի միջնակարգ դպրոցի, ՀՀ Կոտայքի մարզի Ջրառատի միջնակարգ դպրոցի և Վայոց Ձորի մարզի Եղեգիսի միջնակարգ դպրոցի համար /կցվում են/, իսկ մնացած դպրոցների համար նախահաշիվների կազմումը և ապա դրանց փորձաքննությունը կիրականացվի առաջիկա 2 ամիսների ընթացքում: 

Նշված 3 օբյեկտների նախնական և փոփոխված նախահաշվային արժեքների համեմատական աղյուսակ

	Օբյեկտի անվանումը
	Նախահաշվային սկզբնական արժեք
/հազար դրամ/
	Պայմանագրային արժեք
/հազար դրամ/
	Նախահաշվային փոփոխված արժեք
/հազար դրամ/
	Նախահաշվային տարբերություն
/հազար դրամ/

	ՀՀ Արմավիրի մարզի Արգինայի միջնակարգ դպրոցի
	658,280.0
	547,016.4
	738,052.8
	79,772.8

	ՀՀ Կոտայքի մարզի Ջրառատի միջնակարգ դպրոց
	761,286.1
	648,822.2
	832,298.8
	71,012.7

	Վայոց Ձորի մարզի Եղեգիսի միջնակարգ դպրոց
	718,515.5
	607,256.9
	817,362.5
	98,847.0



Այն կապալային աշխատանքների գնման պայմանագրերում, որոնց նախագծանախահաշվային փաստաթղթերն արդեն իսկ պատրաստ են, փոփոխություններն անհրաժեշտ է կատարել հիմա և հաշվի առնելով այն հանգամանքը, որ կատարովող փոփոխությունները համանման են և կանխատեսելի, ինչպես նաև հետագայում յուրաքանչյուր դեպքի համար առանձին կառավարության որոշում չընդունելու և դրա համար զգալի ժամանակահատված կորցնելու ու լրացուցիչ վարչարարություն չիրականացնելու խնդիրը՝ առավել նպատակահարմար է սույն որոշմամբ նախատեսվող բացառությունը և կարգավորումները տարածել «Մոդուլային» տիպի դպրոցների կառուցման ծրագրով իրականացվող բոլոր Կապալի պայմանագրերի վրա: Խնդիրը կայանում է նրանում, որ ապաստարանների կառուցման աշխատանքներն տեխնոլոգիապես նախատեսված է իրականացնել ընդհանուր շենքի հիմնային մասերի կառուցմանը զուգահեռ, ինչից հետո միայն հնարավոր կլինի շարունակել դպրոցների կառուցման շինարարական աշխատանքները: Հաշվի առնելով այն հանգամանքը, որ նշված շինարարական օբյեկտների համար արդեն իսկ հատկացվել են ֆինանսական միջոցներ և, որն ավելի կարևոր է, դրանց գերակշիռ մասը կառուցվում է համայնքներում նախկինում գործող ուսումնական հաստատության շենքի տեղում, ինչի արդյունքում էլ ներկա պահին ուսումնական պրոցեսը կազմակերպվում է այլ անբարենպաստ շենքային պայմաններում, խիստ հրատապ է նշված խնդիրների լուծումը ու շինարարական աշխատանքների շարունակականության ապահովումը:
Հաշվի առնելով վերոգրյալը՝ Նախագծով նախատեսվել է կետ, որով թույլատրվում է աշխատանքների պատվիրատուին (ՀՀ քաղաքաշինության կոմիտեին) փոքրաքանակ երեխաներով համալրված թվով 20 մոդուլային դպրոցի կառուցման աշխատանքների ծավալն ավելացնել՝ գերազանցելով թույլատրելի 10 տոկոսը և առավելագույն ավելացման տոկոս սահմանել 20-ը:
Կարգավորման նպատակը և բնույթը. 
         Որոշման նախագծի ընդունմամբ կապահովվի փոքրաքանակ երեխաներով համալրված թվով 20 դպրոցի մոդուլային շենքերի ապաստարանների կառուցման աշխատանքների ներառումը արդեն կնքված կապալային աշխատաքնների գնման պայմանագրերում:
          
Նախագծի մշակման գործընթացում ներգրավված ինստիտուտները և անձինք.
ՀՀ կրթության, գիտության, մշակույթի և սպորտի նախարարության մասնագետները: 
 
Իրավական ակտի կիրարկման դեպքում ակնկալվող արդյունքը. 
Որոշման ընդունման արդյունքում կամբողջականացվեն «Մոդուլային» տիպի դպրոցների կառուցման նախագծանախահաշվային փաստաթղթերը։
Իրավական ակտի ընդունման կապակցությամբ պետական կամ տեղական ինքնակառավարման մարմնի բյուջեում եկամուտների և ծախսերի ավելացման կամ նվազեցման անհրաժեշտություն.
«Մի շարք գնման պայմանագրերում փոփոխություն կատարելու թույլտվություն տալու մասին» Հայաստանի Հանրապետության կառավարության որոշման ընդունման կապակցությամբ Հայաստանի Հանրապետության պետական կամ տեղական ինքնակառավարման մարմնի բյուջեում եկամուտների և ծախսերի ավելացում կամ նվազեցում չի առաջանում:
Իրավական ակտի ընդունման կապակցությամբ այլ նորմատիվ իրավական ակտերի ընդունման անհրաժեշտություն.
1. Այլ իրավական ակտերում փոփոխությունների և/կամ լրացումների անհրաժեշտությունը.
Չի առաջացնում:

2. Միջազգային պայմանագրերով ստանձնած պարտավորությունների հետ համապատասխանությունը.
Համապատասխանում է:

Այլ տեղեկություններ.

